	
	
	[image: ]



UTTALE FRÅ MØRE OG ROMSDAL SV SITT FYLKESÅRSMØTE 2026
Stå opp for ein rettvis og solidarisk flyktningpolitikk 

Ideen om at integreringa har feila, og at vi difor bør gjere ein allereie svært restriktiv flyktningpolitikk endå strengare, er feil. Mykje kan bli betre for å få til god integrering, med arbeid, bustad og språkopplæring. Det betyr ikkje at den norske integreringa har feila i stort. Tvert imot ser vi det som ein styrke at mangfaldet har auka og at folk med ulik bakgrunn bidreg i lokalsamfunna våre. 
Vi har eit internasjonalt ansvar for folk på flukt. Vi har teke imot mange flyktningar frå Ukraina. Men også andre stader i verda, lever folk under umenneskelege forhold med krig og konflikt. Likevel er talet kvoteflyktningar Noreg tek imot på eit historisk botnnivå. I 2026 skal vi ta imot berre 100. Det er 4900 mindre enn det FN oppmodar oss om. 
No tek fleire parti til orde for å etablere asylmottak i tredjeland, utanfor Europa. Men kva problem skal desse mottaka løyse? Vil det gjere at færre søkjer asyl i Noreg eller i Europa? Nei, forsking tyder ikkje på det. Vil det føre til fleire avslag? Neppe, for beskyttelsesbehovet er som regel høgst reelt. Vi meiner tiltaket berre vil skape nye problem, der rettstryggleiken for asylsøkjarar vil stå uklar mellom fleire land sin jurisdiksjon. Enkeltmenneske sin juridiske rett til asyl må ivaretakast. Med erfaringane frå kyrkjeasylant Suel på minnet, meiner vi at rettstryggleiken kring asylintervju må styrkjast, ikkje svekkast. 
Vidare føreslår regjeringa stønadskutt og strengare aktivitetsplikt for flyktningar i Noreg, med von om få fleire i arbeid. Vi i SV meiner det er feil medisin. Kutt i sosialstønaden vil råke borna hardast. Mange innvandrarar blir diskriminerte på arbeidsmarknaden. I staden for å gi flyktningar utanfor arbeidslivet økonomisk straff, må vi setje inn tiltak for eit meir inkluderande arbeidsliv. 
Asyl- og flyktningpolitikken må vere rettvis og kontrollert, solidarisk og human, i tråd med FN sine tilrådingar. Møre og Romsdal SV meiner difor at:
· Asylmottak i tredjeland vil ikkje løyse problem, men skape nye. Vi treng i staden individuell, rask og rettssikker handsaming av asylsøknadar i Noreg
· Noreg må ta imot fleire kvoteflyktningar. 100 er ikkje nok!
· I staden for stønadskutt for flyktningar, må vi inkludere fleire i arbeidslivet
· Vi må innføre ei amnestiordning for ureturnerbare, lengeverande flyktningar
· Vi treng betre tilsyn med tryggleiken i land som mottek tvangsreturar og såkalla frivillig assisterte returar frå Noreg

